
 

GA   GA 

 

 

 
AN COIMISIÚN 
EORPACH  

An Bhruiséil, 24.7.2020  

COM(2020) 281 final 

ANNEX 

 

IARSCRÍBHINN 

a ghabhann leis an 

TOGRA LE hAGHAIDH RIALACHÁN Ó PHARLAIMINT NA hEORPA AGUS ÓN 

gCOMHAIRLE 

lena leasaítear Rialachán (AE) 2017/1129 a mhéid a bhaineann le Réamheolaire 

téarnaimh an Aontais agus coigeartuithe spriocdhírithe le haghaidh idirghabhálaithe 

airgeadais chun cuidiú leis an téarnamh ó phaindéim COVID‑ 19 

IARSCRÍBHINN 

“IARSCRÍBHINN Va 

AN tÍOSMHÉAD FAISNÉISE ATÁ LE CUR SAN ÁIREAMH I RÉAMHEOLAIRE 

TÉARNAIMH AN AONTAIS 

I. Ainm an eisitheora, an Ballstát corpraithe, nasc chuig suíomh gréasáin an 

eisitheora 

Is é is cuspóir don chuideachta atá ag eisiúint scaireanna a shainaithint, lena n-

áirítear an t-aitheantóir eintitis dhlítheanaigh (‘LEI’) atá aici, an Ballstát 

corpraithe atá aici agus an suíomh gréasáin inar féidir le hinfheisteoirí faisnéis 

a aimsiú maidir le hoibríochtaí gnó na cuideachta, na táirgí a dhéanann sí nó na 

seirbhísí a sholáthraíonn sí, na príomh-mhargaí ar a mbíonn sí ag dul san 

iomaíocht agus, i gcás inarb infheidhme, faisnéis a chorpraítear trí thagairt. 

II. Ráiteas freagrachta 

Is é is cuspóir do na daoine atá freagrach as dréachtú réamheolaire Téarnaimh 

an Aontais a shainaithint agus dearbhú a chur san áireamh uathu ina ndeirtear, 

ar feadh a n-eolais féin, go bhfuil an fhaisnéis atá ar réamheolaire Téarnaimh 

an Aontais i gcomhréir leis na fíricí agus nach bhfuil aon easnamh ar 

réamheolaire Téarnaimh an Aontais a d'fhéadfadh difear a dhéanamh dá brí.  

I gcás inarb infheidhme, beidh faisnéis sa ráiteas ó thríú páirtithe, lena n-

áirítear foinse/ foinsí na faisnéise sin, agus ráitis nó tuarascálacha a luaitear le 

duine mar shaineolaí agus na sonraí seo a leanas ón duine sin:  

(a) ainm; 

(b) seoladh gnó;  

(c) cáilíochtaí; agus  

(d) leas ábhartha (más ann dó) i gcás an eisitheora. 

Luafar sa ráiteas sin an t-údarás inniúil a thug formheas do réamheolaire 

Téarnaimh an Aontais, sonrófar nach formhuiniú an eisitheora é an formheas 

sin agus sonrófar gur dréachtaíodh réamheolaire Téarnaimh an Aontais i 

gcomhréir le hAirteagal 14a. 

III. Fachtóirí priacail 

An cuspóir atá ann tuairisc a thabhairt ar na priacail is ábhartha a bhaineann go 

sonrach leis an eisitheoir agus na scaireanna. 

IV. Ráitis airgeadais 

Ní mór ráitis airgeadais (bhliantúla nó leathbhliantúla) a fhoilsiú lena 

gcumhdaítear an tréimhse 12 mhí sular tugadh formheas do réamheolaire 

Téarnaimh an Aontais. I gcás inar foilsíodh ráitis airgeadais bhliantúla agus 

leathbhliantúla araon, ní theastóidh ach na ráitis bhliantúla i gcás ina n-

iardhátaíonn siad na ráitis airgeadais leathbhliantúla.  

Ní mór iniúchóireacht neamhspleách a dhéanamh ar na ráitis airgeadais 

bhliantúla. Ullmhófar an tuarascáil iniúchóireachta i gcomhréir le 

Treoir 2006/43/CE ó Pharlaimint na hEorpa agus ón gComhairle
1
 agus 

Rialachán (AE) Uimh. 537/2014 ó Pharlaimint na hEorpa agus ón 

gComhairle
2
. 

I gcás nach bhfuil feidhm ag Treoir 2006/43/CE agus Rialachán (AE) 

Uimh. 537/2014, ní mór iniúchóireacht a dhéanamh ar ráitis airgeadais 

bhliantúla nó iad a thuairisciú i dtaobh cé acu, chun críocha réamheolaire 

Téarnaimh an Aontais, an dtugann siad léargas fírinneach cothrom i gcomhréir 

le caighdeáin iniúchóireachta is infheidhme i mBallstát nó caighdeán 

coibhéiseach nó nach dtugann. Murach sin, ní mór an fhaisnéis seo a leanas a 

chur san áireamh i réamheolaire Téarnaimh an Aontais: 

(a) ráiteas soiléir ina nochtar cé na caighdeáin iniúchóireachta atá curtha i 

bhfeidhm; 

(b) míniú ar aon imeacht suntasach ó Chaighdeáin Idirnáisiúnta 

Iniúchóireachta; 

I gcás ina bhfuil tuarascálacha iniúchóireachta ar ráitis airgeadais bhliantúla 

diúltaithe ag na hiniúchóirí reachtúla nó ina bhfuil cáilíochtaí, modhnuithe 

tuairime, séantaí nó béim ar ábhar iontu,  ní mór an fáth a thabhairt, agus ní 

mór na cáilíochtaí, séantaí nó béim ar ábhar a atáirgeadh ina n-iomláine. 

Ina theannta sin, cuirfear san áireamh tuairisc ar aon athrú mór ar riocht 

airgeadais an ghrúpa atá tarlaithe ó dheireadh na tréimhse airgeadais deireanaí 

ar ina leith a foilsíodh ráitis airgeadais iniúchta nó faisnéis airgeadais 

eatramhach, nó cuirfear san áireamh ráiteas airgeadais diúltach iomchuí.  

I gcás inarb infheidhme, cuirfear faisnéis pro forma san áireamh freisin. 

V. Faisnéis treochtaí 

An cuspóir atá ann tuairisc a chur san áireamh den mhéid seo a leanas:  

(a) na treochtaí is suntasaí atá ann le déanaí sa táirgeadh, sa díolachán agus 

san fhardal, agus na costais agus na praghsanna díola ó dheireadh na 

bliana airgeadais deireanaí go dtí dáta réamheolaire Téarnaimh an 

Aontais;  

(b) faisnéis maidir le haon treocht aitheanta, éiginnteacht, éileamh, gealltanas 

nó teagmhas a bhfuil sé réasúnta dóchúil go mbeidh éifeacht ábhartha acu 

ar ionchais an eisitheora le haghaidh na bliana airgeadais atá ann faoi 

láthair, ar a laghad. 

VI. Praghas na tairisceana deiridh agus líon na scaireanna, lena n-áirítear 

gealltanas daingean ó scairshealbhóirí os cionn 5 % agus ainmneacha na 

bhfrithgheallaithe. 

                                                 
1
 Treoir 2006/43/CE ó Pharlaimint na hEorpa agus ón gComhairle an 17 Bealtaine 2006 maidir le 

hiniúchóireachtaí reachtúla ar chuntais bhliantúla agus ar chuntais chomhdhlúite, lena leasaítear 

Treoir 78/660/CEE ón gComhairle agus lena n-aisghairtear Treoir 84/253/CEE ón gComhairle 

(IO L 157, 9.6.2006, lch. 87). 
2
 Rialachán (AE) Uimh. 537/2014 ó Pharlaimint na hEorpa agus ón gComhairle an 16 Aibreán 2014 

maidir le ceanglais shonracha a bhaineann le hiniúchóireacht reachtúil ar eintitis leasa phoiblí agus lena 

n-aisghairtear Cinneadh 2005/909/CE ón gCoimisiún (IO L 158, 27.5.2014, lch. 77). 

Is é is cuspóir dó an fhaisnéis shonrach a leagan amach maidir le comaoin 

thairiscint na scaireanna agus faisnéis a chur i láthair i dtaca le gealltanais 

dhaingne ó scairshealbhóirí móra chun suibscríobh le haghaidh níos mó ná 5 % 

den tairiscint agus de na comhaontuithe frithgheallta. 

VII. Cá háit agus cathain na scaireanna a shuibscríobh 

 An cuspóir atá ann an uimhir aitheantais urrús idirnáisiúnta (‘ISIN’) agus 

faisnéis fhíor-riachtanach maidir leis na scaireanna arna dtairiscint don phobal 

a sholáthar agus faisnéis maidir le cá háit ar féidir na scaireanna a shuibscríobh 

mar aon leis an tréimhse ama, lena n-áirítear aon leasú féideartha, ar lena linn a 

bheidh an tairiscint ar oscailt agus tuairisc ar an bpróiseas iarratais mar aon le 

dáta eisiúna na scaireanna nua. 

VIII. Na cúiseanna atá leis an tairiscint agus úsáid fáltas 

An cuspóir atá ann faisnéis a sholáthar maidir leis na cúiseanna atá leis an 

tairiscint agus, i gcás inarb infheidhme, glanmhéid measta na bhfáltas arna 

mbriseadh i ngach príomhúsáid bheartaithe agus arna gcur i láthair in ord 

tosaíochtaí na n-úsáidí sin. 

I gcás inarb eol don eisitheoir nach leordhóthanach a bheidh na fáltais a 

bhfuiltear ag súil leo chun na húsáidí beartaithe uile a chistiú, luafaidh siad líon 

agus foinsí na gcistí eile atá ag teastáil. Ina theannta sin, tabharfar sonraí i gcás 

ina bhfuil fáltais á n-úsáid chun sócmhainní a fháil, seachas i ngnáthchúrsa 

gnó, chun éadálacha fógartha ar ghnó eile a mhaoiniú, nó chun féichiúnas a 

urscaoileadh, a laghdú nó a aistarraingt. 

X. Ráiteas caipitil oibre 

Is é is cuspóir dó faisnéis a sholáthar i dtaobh an leordhóthanach an caipiteal 

oibre le haghaidh cheanglais reatha an eisitheora nó, mura bhfuil sé 

leordhóthanach, faisnéis i dtaobh an rúin atá ag an eisitheoir an caipiteal oibre 

breise atá ag teastáil a sholáthar. 

XI. Coinbhleachtaí leasa 

Is é is cuspóir dó faisnéis a sholáthar maidir le haon choinbhleacht leasa a 

bhaineann leis an eisiúint. 

XII. Scairshealbhóireacht tar éis na heisiúna 

Is é is cuspóir dó faisnéis a sholáthar maidir leis an rannpháirtíocht i 

scairchaipiteal agus cearta vótála tar éis an mhéadaithe ar chaipiteal a 

eascraíonn as an tairiscint don phobal.”.  


